
NAQQIUT 

(Naalakkersuisoqarfinni suliassaqarfiit allanngortinneqarnerat aammalu kisitsisit nutaanerusut 

tunngavigalugit nutarterneqartoq) 

 

 

 

 

Motorafgiftimut suliassat, allaffissornikkut, akiliisitsisarnermullu akisussaaffik kom-

munenut tunniunneqarpat sutigut sumiiffinni iluaqutaasinnaanersut pillugit Inatsi-

sartunut apeqquteqaat aallaavigalugu oqallisissiaq. 

(Inatsisartunut ilaasortaq Aqqalu C. Jerimiassen, Atassut) 

 

 

Akissuteqaat 

(Aningaasaqarnermut Naalakkersuisoq) 

 

Siullermeerinninneq 

 

Aallarniutigalugu Inatsisartunut ilaasortap Aqqalu C. Jerimiassenip, Atassummit manna 

oqaluuserisassap qaqinneranut Naalakkersuisut sinnerlugit qujassuteqarfigaara, tassami 

Namminersorlutik Oqartussat kommunillu akornanni allatut agguaasarnerup 

oqaluuserineqarnissaanut periarfissiimmat. 

 

Ukiut tamaasa qamutinut motoorilinnut akitsuutini 94 mio. kr.-t missaat 

akiliutigitinneqartarput. Akitsuutit allat assigalugit qamutinut motoorilinnut akitsuutit Nunatta 

Karsianut nakkartinneqartarput. 

 

Ukioq 2000 sioqqullugu kommuninut ataatsimoortumik tapiissutini ”Aqqusinernut, kuuffinnut, 

allaffissornermut, iliveqarfinnut il.il.” aningaasanik allassimasoqarpoq. Aningaasat 

aningaasanut inatsit kontumi immikkoortumut immikkoortinneqarput, taannalu 2000-mut 

Aningaasanut inatsit aallarnerfigalugu ilanngullugulu maannakkut aningaasanut inatsimmi 

kontup 20.05.20 Kommuninut ataatsimoortumik tapiissutit ataanut inissinneqarpoq.  Kommunit 

suliassanik isumaginninnerminni pingaarnersiuinissamut kiffaanngissuseqarnerutinnissaat, 

ilaatigut siunertaavoq. Tamanna najukkami oqartussat innuttaasuminnut qaninnerusumik 

sullissinissaannut najoqqutassanut naapertuulluarpoq. 

 

Siunnersuuteqartup kommunit aningaasaqarnerat ajornartorsiortoq erseqqissarpaa, aammalu 

taamatut ajornartorsiornerup kingunerisaanik sumiiffiit amerlasuuni aqquserngit 

pitsaasuunissaannut kommunit pingaarnersiuiniarnerannut ajornakusoortitsisartoq. Motoorinut 

akitsuutip tunniunneqarnerani kommunit isertitaqarnerulersinneqassasut, siunnersuuteqartup 

tunngavilersuutigaa. Tamannali Naalakkersuisut isumaqatiginngilaat. 

 



Siullermik kommuninut tunniussinermi kommuninut ataatsimoortumik tapiissutit 94 mio. kr.-t 

missaannik ikilisinneqassapput. Tamatumunnga pissutaavoq kommunit aamma 

Namminersorlutik Oqartussat akornanni suliassanik tunniussinerup, aningaasartuutit 

kommuninut pisussaaffiliunneqartut imaluunniit isertitassat tigusassaasa annertoqataannik,  

kommuninut ataatsimoortumik tapiissutit allanngortinneqartarnera pissutaavoq. Tamanna 

kommunit aamma Namminersorlutik Oqartussat akornanni missingersuutit pillugit 

suleqatigiinnissamut isumaqatigiissummi tunngaviusut pingaarnerit ilagaat. Aappassaani 

kommunit tallimaasut tamarmik akitsuutinik akiliisitsiniartarnermut isumaginnittussamik 

allaffissornikkut aaqqissuussisariaqarput. Ullumikkut tamanna Akileraartarnermut 

Aqutsisoqarfimmi ukiumut suliat marluk missaat aqqutigalugit isumagineqartarpoq. Suliassami 

tassani motorinik nalunaarsuiffimmik ingerlatsineq, qamutit motoorilinnut akitsuutinik 

akiliisitsiniartarneq aamma kukkusumik nalunaarsuinernut aamma akilinngitsuukkanut il.il. 

malitseqartitsineq, nalunaarsuinermut pissutsit pillugit politiinik attaveqarneq kiisalu 

nalinginnaasumik innuttaasunik sullissineq ilaapput. Pingajussaani kommunit ataasiakkaani 

biilit nalunaarsorneqarsimasut amerlassusiat nikerartorujussuuvoq, taamaalilluni aamma 

kommunit isertitarisassai pisussat annertuumik allannguuteqartussaallutik. Taamaalilluni 

kommunit arlallit ataatsimoortumik tapiissutinit isertitakinnerulissapput aammalu motoorinut 

akitsuummit isertitassat nutaanut naapertuutinngitsumik allaffissornikkut 

aningaasartuuteqarnerulerlutik. 

 

Siunnersuuteqartup kommunit aningaasalerneruneqarnissaat siunertarippagu, tamanna 

kommuninut ataatsimoortumik tapiissuteqarnermut assigisaanulluunniit tunngatillugu 

oqallinnermi sammineqartariaqarpoq. Annerusumik tapiissuteqartoqassappat taava 

akileraarutit akitsuutillu amerlanerusut akiliutigineqartariaqarput imaluunniit politikkikkut 

amerlanerussuteqarneq aallaavigalugu Naalakkersuisunit suliassat allat 

tunulliutinneqartariaqassapput. Taamaammallu Naalakkersuisut apeqqut taanna aningaasanut 

inatsimmik isumaqatigiinniarnermi oqaluuserineqarnissaa pitsaanerussasoq isumaqarput, 

aamma siunnersuuteqartup tassani qaqineqarnissaa nammineq aalajangissavaa. 

 

Naalakkersuisut taama oqaaseqarlutik Inatsisartuni oqallilluarnissaq qilanaaraat. 


